
Avropa dövlətləri ilə əlaqələrin genişləndirilməsi 
xarici siyasətin prioritetlərindəndir

Bundan başqa, Azərbaycana enerji 
siyasətinin həyata keçirilməsində və 
ölkənin enerji səmərəliliyinin ar-
tırılmasında da kömək edir. Ətraf 
mühitin qorunması sahəsində də 
əməkdaşlıq gücləndirilmişdir. 2004-
cü ildə Azərbaycan Avropa Qonşuluq 
Siyasətinə, 2009-cu ildə isə onun Şərq 
istiqaməti üzrə çoxtərəfli əməkdaşlıq 
formatı olan Şərq Tərəfdaşlığı proqra-
mına daxil edilmişdir. Cənubi Qafqazda 
bir sıra xarici qüvvələrin və ölkələrin 
maraqlarının toqquşmasına baxmaya-
raq, Azərbaycan müstəqil xarici siyasət 
kursunu saxlamağa müvəffəq olmuş-
dur. Bu isə Azərbaycana Aİ ölkələri ilə 
münasibətləri ölkənin milli maraqları 
əsasında qurmağa imkan yaradır.

Eyni zamanda, nəqliyyat sahəsində 
fəal dialoq və əməkdaşlıq Aİ ilə 
Azərbaycanın iqtisadi əlaqələrində 
mühüm yer tutur. Azərbaycanın əlverişli 
coğrafi mövqeyi, strateji nəqliyyat 
yollarının qovşağında yerləşməsi bu 
sahədə sıx əməkdaşlıq üçün geniş 
imkanlar yaradır. Hamıya məlumdur 
ki, Azərbaycan son illər ərzində Bakı 
Limanı və Bakı-Tbilisi-Qars dəmir yolu 
kimi mühüm infrastruktur layihələrinə 
böyük sərmayə qoymuşdur. Buna görə 
də, təsadüfi deyil ki, ən əhəmiyyətli 
avtomobil və dəmir yolları, dəniz və 
hava limanları Trans-Avropa nəqliyyat 
şəbəkəsinin (TEN-T) tikintisinin qabaq-
cıl indikativ planına daxil edilmişdir. 
Qeyd etmək yerinə düşər ki, TEN-T-nin 
qəbul edilməsi qərar, Avropa Parlamenti 
tərəfindən 1996-cı ildə verilmişdir və 
Aİ-də avtomobil və dəmir yollarının, 
hava limanlarının və su infrastrukturu-
nun planlı şəbəkəsinin təşkilini nəzərdə 
tutur. O, eyni zamanda, Trans-Avropa 
şəbəkələrinin daha geniş sisteminin 
bir hissəsidir. Bununla yanaşı, Aİ Bakı 
limanına texniki dəstək də göstərir. 

Azərbaycan Aİ-nin həm də stra-
teji enerji tərəfdaşıdır. Bu strateji 
əməkdaşlığın yaranmasında və inki-
şafında Böyük Britaniyanın BP şirkəti 
mühüm rol oynayır. Fevralın 9-da Böyük 
Britaniyanın Avropa qonşuluğu və Ame-
rika məsələləri üzrə dövlət naziri xanım 
Vendi Mortonla görüşündə Prezident 
İlham Əliyev BP-nin Azərbaycanın 
strateji tərəfdaşı olduğunu vurğulamaqla 
yanaşı, həm də xatırlatmışdır ki, Cənub 
Qaz Dəhlizini tamamlamağa çox şadıq 
və Azərbaycanda qaz hasilatı ilə bağlı 
yeni hadisələri və keçən ilin dekabrın-
da tamamlanmış infrastrukturu nəzərə 
alaraq, qarşımızda indi yeni imkanlar 
var. Xüsusi olaraq qeyd etmək lazım-
dır ki, Böyük Britaniya Azərbaycanın 
müstəqilliyini 1991-ci il dekabrın 31-də 
tanımışdır. Diplomatik münasibətlər isə 
11 mart 1992-ci ildə Böyük Britaniya 
və Şimali İrlandiya Birləşmiş Krallığının 
Xarici işlər və birlik işləri üzrə dövlət 
naziri Duqlas Hoqq, bu ölkənin Rusi-
yadakı səfiri Rodrik Breytveyt və digər 
rəsmilərdən ibarət Böyük Britaniya 
nümayəndə heyətinin Azərbaycana ilk 
səfəri zamanı müvafiq sazişin imzalan-
ması ilə yaradılmışdır. Böyük Britani-

yanın ölkəmizdəki səfirliyi 1992-ci ilin 
sentyabrında ticarət nümayəndəliyi kimi 
fəaliyyətə başlamışdır. 1994-cü ilin yan-
var ayında isə İngiltərədə Azərbaycan 
səfirliyi açılmışdır.

Ötən əsrin 90-cı illərində təməli 
uğurla atılmış ikitərəfli münasibətləri 
yeni yüzilliyin əvvəllərində müxtəlif 
parametrlər üzrə müvəffəqiyyətlə 
inkişaf etmişdir. İki ölkə arasında 
imzalanmış razılaşmalar və bağlanmış 
müqavilələr bu münasibətlərin daha 
da dərinləşməsinə möhkəm zəmin 
yaratmışdır. Təsadüfi deyil ki, Avropa-
nın və dünyanın aparıcı dövlətlərindən 
olan Böyük Britaniya və Şimali İr-
landiya Birləşmiş Krallığı ilə iqtisadi 
münasibətlərin Azərbaycanın xarici iqti-
sadi siyasətinin əsas istiqamətlərindən 
biridir. Azərbaycanın xarici işlər naziri 
Ceyhun Bayramovun Böyük Britaniya-
nın Avropa Qonşuluğu və Amerika üzrə 
dövlət naziri Vendi Morton ilə görüşündə 
tərəflər ikitərəfli əməkdaşlıq gündəliyinin 
bir sıra məsələləri üzrə, o cümlədən 
strateji dialoq məsələlərini özündə 
ehtiva edən siyasi məsləhətləşmələrin 
bir çox aspektlərinə dair ətraflı fi-
kir mübadiləsi aparmışlar. Qarşılıqlı 
səfərlərin münasibətlərin inkişafına töhfə 
verməsi, müqavilə-hüquq bazasının 
möhkəmləndirilməsi, enerji sahəsində 
əməkdaşlıq və digər məsələlər də 
müzakirə olunmuşdur.

Ümumiyyətlə, Azərbaycan – Böyük 
Britaniya münasibətlərinin müasir tarixi-
nin ötən əsrin 90-cı illərinin əvvəllərinə 
təsadüf etməsinə baxmayaraq, qısa 
müddət ərzində iki ölkə arasında 
əlaqələrin inkişafında mühüm tarixi 
nailiyyətlər əldə edilmişdir. Ötən müddət 
ərzində münasibətlərimizin yüksələn 
xətlə inkişaf etməsi siyasət, iqtisadiyyat, 

mədəniyyət, təhsil və idman sahələrində 
əməkdaşlıqda öz müsbət əksini tapmış-
dır. Hazırda Azərbaycanda 600 Britaniya 
sərmayəli şirkət fəaliyyət göstərir. Xanım 
Vendi Mortonla görüşündə Prezident 
İlham Əliyev bunu iki ölkə arasında 
iqtisadi tərəfdaşlığın şaxələndirilməsinin 
yaxşı göstəricisi olduğunu diqqətə çat-
dırmışdır. Böyük Britaniya Azərbaycan 
iqtisadiyyatına ən çox investisiya 
yatıran ölkədir. Belə ki, indiyədək 
Azərbaycan iqtisadiyyatına Böyük Bri-
taniya tərəfindən 30 milyard ABŞ dolları 
məbləğində sərmayə yatırılmışdır. Ölkə 
başçısı həmin görüşdə bildirmişdir ki, 
bu qədər vəsait Azərbaycana iqtisa-
diyyatı şaxələndirmək üçün neft-qaz 
satışından əldə olunmuş gəlirlərdən 
müvafiq şəkildə istifadə etmək imkanını 
vermişdir. Prezident İlham Əliyev əmin 
olduğunu bildirmişdir ki, qarşıdakı illərdə 
tərəflərin diqqətlərini cəmləşdirəcəkləri 
əsas sahə Azərbaycanın qeyri-enerji 
sektorunun inkişafı olacaq. 

Əlbəttə, qeyri-neft sektorunun 
artmasının ölkə iqtisadiyyatının inkişafı 
üçün mühüm əhəmiyyəti vardır. Belə ki, 
qeyri-neft sektoru ölkə iqtisadiyyatının 
rəqabət qabiliyyətininin artmasında, 
daxili tələbatların ödənilməsində idxal 
məhsullarından asılılığının azaldıl-
masında və nəticədə milli məhsullara 
üstünlüyün çoxalmasında, o cümlədən, 
dövlət büdcəsinin gəlirlərinin mühüm 
mənbələrindən biri kimi çıxış etməsində, 
habelə işsizliyin qarşısını alınmasın-
da və beləliklə məşğul əhalinin çox 
hissəsinin qeyri-neft sektorunda çalış-
masında mühüm rol oynayır. Buna görə 
də, Azərbayanda qeyri-neft sektorunun 
inkişafına mühüm əhəmiyyət verilir. Bir 
sıra sənaye parklarının salınması məhz 
bundan xəbər verir. Bu da bir faktdır ki, 

Azərbaycanda qeyri-neft sektorunun 
sürətli və rəqabətədavamlı inkişafının 
təmin olunması istiqamətində həyata 
keçirilən iqtisadi islahatlar nəticəsində 
bu sektorun potensial imkanları 
genişlənmiş, yeni istehsal sahələri 
yaradılmış, idxalı əvəz edən məhsulların 
yerli istehsalı hesabına qeyri-neft 
məhsulları ilə təminolunma səviyyəsi 
yüksəlmiş, ixrac qabiliyyəti artmışdır. 
Qeyri-neft sektorunda rəqabətqabiliyyətli 
daxili istehsalın dəstəklənməsi ilə bağlı 
əlavə tədbirlər haqqında Azərbaycan 
Prezidenti İlham Əliyev 2018-ci ildə 
sərəncam imzalamışdır. 

Britaniyanın dövlət naziri ilə 
görüşündə də ölkə başçısı xüsusilə 
vurğulamışdır ki, işğaldan azad edilmiş 
ərazilərdə yenidənqurma üçün böyük 
potensialımız var. “Biz artıq Britaniya 
şirkətləri ilə təmaslara başlamışıq. 
Onlardan biri işğaldan azad edilmiş 
ərazilərdə şəhərsalmaya, infrastruk-
turun inkişaf etdirilməsinə cəlb olunub 
və mən ümid edirəm ki, onların sayı 
daha çox olacaq, çünki orada çox 
işlər görülməlidir. Hər şey dağılıb. 
Bərpa olunan enerji sahəsində böyük 
potensial var”,-deyən dövlət başçısı 
həmçinin əlavə etmişdir ki, Britaniya 
şirkətlərinin bu məsələlərdə işləməyə 
maraq göstərdiklərini bilir. Çox yaxşı 
Günəş, külək, su potensialının olduğu-
nu vurğulayan Prezident İlham Əliyev 
işğaldan azad edilmiş əraziləri “yaşıl 
zona” ərazisi elan etdiyini də diqqətə 
çatdırmışdır. 

Bir sözlə, ölkələrimiz arasındakı 
münasibətlər müxtəlif sahələri əhatə 
edir. Bu əlaqələrin qurulması ulu öndər 
Heydər Əliyevin adı ilə əlaqəlidir. Bu 
gün bu əlaqələr Prezident İlham Əliyev 
tərəfindən uğurla davam və inkişaf 
etdirilir. Azərbaycan Böyük Britaniyanın 
Qafqazda və Xəzər regionunda etibarlı 
tərəfdaşıdır. Eyni zamanda, Böyük 
Britaniya da Azərbaycanın Avropada-
kı ən etibarlı tərəfdaşlarından biridir. 
Təsadüfi deyil ki, BMT Təhlükəsizlik 
Şurasının 853-cü qətnaməsi məhz 
Böyük Britaniyanın təşəbbüsü ilə qəbul 
edilmişdi. O vaxt Böyük Britaniya 
BMT Təhlükəsizlik Şurasının sədri idi 
və erməni işğalçı qüvvələrinin işğal 
edilmiş Azərbaycan torpaqlarından 
qeyd-şərtsiz çıxarılması tələbi məhz 
853-cü qətnamədə aydın şəkildə ifadə 
olunmuşdu. Azərbaycanın beynəlxalq 
aləmdə ədalətli mövqeyinin tanınma-
sında rəsmi London hər zaman güclü 
dəstək nümayiş etdirmişdir. Bu baxım-
dan deyə bilərik ki, ölkəmiz və Böyük 
Britaniya həm ikitərəfli formatda, həm 
də beynəlxalq təşkilatlar çərçivəsində 
beynəlxalq təhlükəsizliyin təmin olun-
masına mühüm töhfə verir. Sözsüz 
ki, Azərbaycan ilə “Köhnə dünya”nın 
mühüm hissəsi olan Böyük Britani-
yanın iqtisadi, siyasi, sosial və digər 
sahələrdə münasibətlər digər Avropa 
ölkələri üçün nümunə olar.

Səbuhi MƏMMƏDOV,  
“Xalq qəzeti”

2018-ci ildə Avropa İttifaqı (Aİ) ilə Azərbaycan tərəfdaşlığın 
birgə prioritetlərini təsdiqləmişlər. Bu, Şərq Tərəfdaşlığının 
dörd prioritet istiqaməti ilə yanaşı, siyasi dialoqumuzu və 
əməkdaşlığımızı da müəyyənləşdirmişdir. Xüsusilə qeyd 
etmək vacibdir ki, Aİ Azərbaycan üçün bir nömrəli ticarət 
tərəfdaşı olaraq qalır. Bu, bir faktdır ki, Aİ Azərbaycanın iqtisadi 
modernləşdirilməsinə öz töhfəsini verir, bu əməkdaşlıq xüsusilə 
də təhsil, sahibkarlıq və regional inkişaf kimi sahələri də əhatə 
edir. Aİ, həmçinin ölkəmizdə investisiya və biznes mühitinin 
daha da təkmilləşməsi prosesinə öz dəstəyini göstərir. 

Cənub Qaz Dəhlizi Azərbaycanın 
beynəlxalq mövqeyinin daha da 
möhkəmlənməsinə imkan yaradır

Cənub Qaz Dəhlizi Azərbaycan təbii 
qazının Türkiyə və Avropaya çatdırılmasını 
təmin edir. Hər il keçirilən Məşvərət Şurası-
nın iclası illik fəaliyyətlərin müzakirə edilməsi, 
sistemləşdirilməsi baxımından vacib hesab 
olunur. Cənub Qaz Dəhlizi Türkiyə bazarına 
illik olaraq əlavə 6 milyard kubmetrdən çox 
qazın nəql edilməsini nəzərdə tutur. Eyni 
zamanda, TAP kəməri vasitəsilə Avropaya ilk 
mərhələdə 10 milyard, ikinci mərhələdə 20 
milyard qaz nəql ediləcək. Bütövlükdə, Cənub 
Qaz Dəhlizinin ötürmə qabiliyyətinin 32 milyard 
kubmetrə çatdırılması imkanı var. 

Ötən il dekabrın sonunda Cənub Qaz 
Dəhlizi vasitəsi ilə Azərbaycan qazı Avropa-
ya daxil oldu. Bu baxımdan bu qaz dəhlizi 
Avropa üçün mühüm önəm daşıyır. Eyni 
zamanda, Mərkəzi-Şərqi Avropadan Bolqa-
rıstan daxili şəbəkə vasitəsilə adı çəkilən qaz 
dəhlizindən mavi yanacaq almaq niyyətindədir. 
Bu isə o deməkdir ki, Cənub Qaz Dəhlizi ilə 
ötürülən qazın Avropaya çatdırılma miqyasının 
genişlənməsi istisna edilmir. 

Beləliklə, Cənub Qaz Dəhlizi 
Azərbaycanın regional mövqeyinin daha da 
möhkəmlənməsinə imkan yaradır. Gələcək 
illərdə bu layihə region və qitə üçün əhəmiyyətli 
olmaqda davam edəcək.

Vüqar BAYRAMOV,  
Milli Məclisin deputatı

Cənub Qaz Dəhlizi nəinki region, bütün Avropa üçün ən vacib 
təşəbbüslərdən sayılır. Bu qaz dəhlizinin reallaşması Prezident İlham Əliyevin 
müdrik rəhbərliyi və siyasi iradəsi nəticəsində mümkün olub. Layihə müzakirə 
edilən zaman həm maliyyələşdirmə, həm də boru kəmərinin keçəcəyi coğrafi 
ərazilərlə bağlı fərqli yanaşmalar var idi. Bütün bunlara rəğmən Azərbaycanın 
dəstəyi ilə region və qitə üçün əhəmiyyətli hesab olunacaq Qaz Dəhlizi 
layihəsi gerçəkləşdi. 

İlk növbədə, belə bir 
ümumiləşmiş fikrə gəlmək olar ki, 
elan edilən bu prioritetlərin qo-
runmasına, gerçəkləşdirilməsinə 
xidmət etmək bir vətəndaşlıq 
vəzifəsidir. İkincisi, sənəd toplum-
da gələcəyə yönəlmiş müəyyənlik 
yaratmağa kömək edir. Üçüncüsü, 
dövləti və xəlqi enerjini nizamlı 
istiqamətləndirməyə, düzgün inkişaf 
alqoritmi yaratmağa kömək edir. 
Dördüncüsü, dövlət öz qarşısına mü-
hüm vəzifələr qoyubsa, deməli, bu 
vəzifələrin həyata keçirilməsi üçün 
yetərli imkanlara sahibdir, yaxud, 
daha əlverişli perspektivə çatmağa 
dərin əminlik vardır. Beşincisi, yalnız 
sosial-iqtisadi prioritetlərlə qalmayıb, 
mədəni, psixoloji və s. amillər baxı-
mından bu sənədin öz yeri, dərəcəsi 
vardır.

Yuxarıda sadalanan faktorları 
və amilləri unutmadan, daha bir 
məqamı vurğulaya bilərik. Bu da, 
dayanıqlı artan rəqabətqabiliyyətli 
iqtisadiyyatın formalaşdırılmasının 
dövlətimizin uyğun bildiyi seçim 
olmasıdır. Əlbəttə, bu prioritetin 
təsirli şəkildə həyata keçirilməsi üçün 
davamlı və yüksək iqtisadi artım, 
habelə daxili və xarici təsirlərə daya-
nıqlıq təmin olunmalıdır.

İqtisadi artım vətəndaşların 
həyatına təsir göstərən başlıca 
amillərdən biridir. Bu tendensiya 
yüksək gəlirli iş yerləri yaratmaqla 
həyat səviyyəsinin ilbəil yaxşılaşma-

sını təmin etməlidir. İqtisadiyyatda 
tətbiq olunacaq yeniliklər və təsdiq 
olunmuş “Milli Prioritetlər” cəmiyyətin 
böyük hissəsinin həyat səviyyəsinin 
yaxşılaşmasına xidmət edəcək. 
İqtisadi artımın və məşğulluğun baş-
lıca qaynağı olaraq, özəl sektorun, 
xüsusilə də kiçik və orta sahibkarlı-
ğın çıxış etməsi üçün işgüzar mühit 
önəmli dərəcədə yaxşılaşdırılmalıdır.

Ölkə iqtisadiyyatına birbaşa xarici 
yatırımların, o cümlədən infrastruk-
tur sahələrinə strateji yatırımçıların 
cəlb edilməsi təmin olunmalıdır. 
Bir sözlə, ölkə iqtisadiyyatı öz 
müstəqilliyini qorumaq məqsədilə 
daxili və xarici təsirlərə dayanıqlılığı-
nı təmin etməlidir. Sirr deyil ki, yalnız 
şaxələnmiş iqtisadiyyat dayanıqlı 
ola bilər. Bu planda qeyd ediləcək 
istiqamətlərdən birincisi, iqtisadiy-
yatda qeyri-neft sektorunun payının 
artmasına nail olmaqdır.

Yüksək iqtisadi artım dinamik 
və inklüziv cəmiyyətin formalaşma-
sına xidmət etməli, başqa sözlə, 
hər bir vətəndaş öz həyatında bu 
inkişafı hiss etməlidir. Bəlli olduğu 
kimi inklüziv inkişaf iqtisadi inkişaf 
dövründə iqtisadi proseslərin iştirak-
çılarına toplumun hər bir sahəsi üçün 
yararı olan bərabər imkanlar təmin 
edən konsepsiyadır. Bu konsepsiya 
iqtisadi inkişafın ənənəli modellərini 
genişləndirir, səhiyyə sahəsində 
bərabərliyə, insan kapitalına, 
ətraf mühitin keyfiyyətinə, sosial 

müdafiəyə və ərzaq təhlükəsizliyinə 
xüsusi diqqət yetirir.

Bu prioritet hər bir vətəndaşın 
bəhrələnməsi, yüksək, ədalətli sosial 
təminat və inklüziv cəmiyyət – pay-
taxt və regionların tarazlı inkişafı 
kimi 3 məqsəd əsasında uğurla 
gerçəkləşdirilməlidir. Heç kəsə sirr 
deyil ki iqtisadiyyat inkişaf etdikcə 
vətəndaşın sərvəti, gəlirləri, o 
cümlədən əməkhaqlarının artırılma-
sı – layiqli səviyyə təmin edilməlidir. 
İqtisadi islahatlar birxətli, dar çevrəli 
olmayıb, toplumun, demək olar, bü-
tün təbəqələrini əhatə edəcək. Yəni 
ölkəmizin bütün təbəqələri toplumun 
ayrılmaz hissəsidir və dövlət onların 
qayğısına qalır.

Bölgələrin inkişafını paytaxtın in-
kişaf səviyyəsinə uyğunlaşdırmaq da 
önəmli vəzifələrdəndir. Bunun üçün 
bölgələrdə zəruri olan bütün iqtisadi, 
sosial infrastruktur artıq yaradılıb. 
Bölgələrin milli gəlirdə payının artırıl-
ması təmin edilməlidir.

Azərbaycan Prezidenti hələ 
illər öncə “Biz neft kapitalını insan 
kapitalına çevirməliyik” demişdi. 
Dövlət siyasətinin özəyində insan 
amili dayanır. Bunun nəticəsində 
milli iqtisadiyyat fərqli istiqamətlərdə 
canlanır, inkişaf edir. Ölkə iqtisadiy-
yatı əgər pandemiya məhdudiyyətləri 
dönəmində də bir çox region, dünya 
dövlətləri ilə müqayisədə ən az 
itkilərlə, öz dayanıqlılığını mümkün 
olduğu qədər yaxşı qoruyaraq çıxa 
bilibsə, bu, ötən illər ərzində atılmış 
addımların nəticəsidir. Əgər pande-
miyadan öncə ÜDM artımı, sənaye 
istehsalı artımı, yoxsulluq şəraitində 
yaşayanların sayının azalması 
müşahidə edilməsəydi, pandemiya 
dönəmi ağır keçə, postpandemiya 
daha ağır qarşılana bilərdi. Beləliklə, 
Azərbaycanda aparılan islahatların 
sosialyönümlülüyü bir tərəfdən, pan-
demiya təcrübəsi digər yandan, bir 
başqa sözlə, öncəki illər elan olun-
muş prioritetlərə müqabil görülmüş 
işlər 2030 – il üçün Milli Prioritetləri 

elan etməyə, 10 il sonranın üfüqlərini 
təsəvvür etməyə imkan yaradır. Bu 
imkanlar hesabına respublikamızın 
maliyyə imkanları genişlənəcək, bö-
yük quruculuq işləri aparılacaq, xarici 
və daxili yatırımlar artacaq.

Beləliklə, ölkəmiz rəqabətli insan 
kapitalı və çağdaş innovasiyalar 
məkanına çevrilməlidir. İnsan kapitalı 
mövzusunda fikrimizi ümumiləşdirəsi 
olsaq, deməliyik ki, dünyada artan 
rəqabətə hazır olmaq üçün hər bir 
ölkənin prioriteti yüksək rəqabətli 
insan kapitalını formalaşdırmaqdır. 
Bunun üçün çağdaş təhsil, innova-
siyaları təşviq edən münbit ortam və 
insanların sağlamlığı əsas şərt kimi 
çıxış edir. Və bu prioritetin də uğurla 
gerçəkləşdirilməsi üçün növbəti üç 
məqsədə nail olmaq gərəkdir: XXI 
yüzilin tələblərinə uyğun təhsilin 
qurulması, yaradıcı və innovativ 
cəmiyyətin formalaşması, bir də 
vətəndaşların sağlam həyat tərzinin 
formalaşması.

Dövlətin davamlı inkişafını 
şərtləndirən amillərdən biri də, heç 
şübhəsiz, yüksək səviyyəli təhsil, 
daha doğrusu, təhsil sistemidir. 
Dünyada artan rəqabətə davam 
gətirə bilmək üçün iqtisadiyyatın 
uzunmüddətli inkişafı çağdaş, güclü 
təhsilə arxalanmalıdır. Deməli, res-
publikamızda XXI əsrin tələblərinə 
uyğun olan təhsil sisteminin for-
malaşmasında dövlətin iqtisadi 
potensialının payı mütləq şəkildə 
artırılmalıdır. Nəhayət, gözümüz, 
dünya universitetlərinin reytinq 
cədvəllərində autsayderlər sıra-
sında qalmasın, universitetlərimizi 
ilkin mərhələdə heç olmazsa, 
onlarla pillə irəliləyən görək... Orta 
məktəb şagirdlərinin məhz orta 
məktəblərdə verilən biliklər he-
sabına universitetlərə qəbul ola 
biləcəyi bir düzən yaratmalı, necə 
deyərlər, paralel təhsil, məşğələlər 
öz funksiyasını orta məktəb proq-
ramlarına, orta məktəb auditoriya-
larına “bağışlasın”... Paytaxtın bir 

sıra məktəblərində sinifləridə şagird 
sıxlığı həll edilsin. Bu dediklərimiz 
özündə o fikri də bəsləyir ki, 
bölgələrlə paytaxt arasındakı fərq 
elə səviyyədə olmalıdır ki, ölkənin 
bir tərəfində məktəblər boşalıb, digər 
yanında böyük sıxlıq yaranmasın. 
İnanırıq ki, bu məsələnin çözümündə 
açar rolunu oynayan faktorlardan biri, 
Qarabağa Böyük Qayıdış olacaq. 
Çox şükür, tarixi zəfər həyatımıza 
sirayət edəcək, uşaq da, böyük 
də öz həyat və fəaliyyətində bunu 
biləvasitə hiss edəcəkdir. 

Təhsildən ətraf mühit və “yaşıl 
artım” mövzusuna keçsək, deyə 
bilərik ki, ölkəmizin dayanıqlı inkişa-
fını təmin edən önəmli amillərdən biri 
də bu mövzudan keçir. Qlobal iqlim 
dəyişikliklərinin miqyasını nəzərə 
alaraq ekoloji təmiz texnologiyaların 
tətbiqinə önəmli yer verilməli, təmiz 
enerji qaynaqlarından istifadə, tul-
lantıların təkrar emalı və çirklənmiş 
ərazilərin bərpası təşviq edilməlidir. 
Ölkəmizin perspektiv iqtisadi inkişafı 
ilə yanaşı ətraf mühitin sağlamlaşdı-
rılması, yaşıllıqların sürətli bərpası, 
artırılması, su ehtiyatlarından və 
dayanıqlı enerji qaynaqlarından 
səmərəli istifadə təmin edilməlidir. Su 
mövzusu ötən il iki planda xüsusilə 
aktuallıq kəsb etdi. Birincisi, ölkənin 
su təsərrüfatı ilə bağlı ölkə başçısı-
nın videoformatda keçirdiyi konfrans, 
o konfransı zəruri edən səbəblər, 
konfransdan sonra, sahənin inkişafı 
ilə bağlı Prezidentin imzaladığı mü-
hüm sərəncamlarla bağlıdır. İkincisi 
isə, işğalçı Ermənistan üzərində 

tarixi zəfərimiz nəticəsində bir sıra su 
qaynaqlarımıza nəzarətin bərpası, 
onlardan məqsədyönlü, səmərəli 
istifadə imkanı ilə bağlıdır. Bu iki 
istiqamətdə əldə edilmiş nəticələr 
növbəti, daha üstün nəticələr üçün 
böyük önəm daşıyır.

Düşməni bərəkətli torpaqları-
mızdan iti qovan kimi qovmağımız, 
onların ətraf mühiti, meşə zolaqlarını 
və s. daha artıq korlamasının da qar-
şısını almış oldu. İndi həm düşmən 
haqsız əldə etdiyi imkanları itirib, 
həm azad edilmiş ərazilər respubli-
kamızın və regionun iqtisadiyyatına, 
o cümlədən ekologiyaya, ətraf mühi-
tin qorunmasına şanslar yaradıb.

Dövlətimizin iqtisadi inkişafın-
da Milli Prioritet kimi qəbul olunan 
ətraf mühitin qorunması vəzifəsi öz 
növbəsində iki növbəti məqsədin 
təsirli şəkildə gerçəkləşdirilməsinə 
xidmət edir. Yüksək keyfiyyətli eko-
loji mühitin təmin olunması və yaşıl 
enerji məkanın yaradılması…

Nəhayət, dövlətimizin inkişafı-
na, cəmiyyətimizin rifahına xidmət 
edən mühüm təşəbbüs, ideyalar 
toplusu kimi də xarakterizə edilən 
“Azərbaycan 2030: sosial-iqtisa-
di inkişafa dair Milli Prioritetlər” 
proqramının təsdiqlənməsi dövlətin 
idarəolunmasında strateji plan-
laşmanın təcəssümüdür. Bu, milli 
maraqlar və strateji planlamanın 
vəhdətini təcalla etdirir. Dövlətin 
davamlı inkişafını təmin etmək 
üçün Azərbaycanda bütün zəruri 
amillər mövcuddur. Fikirlərimizi 
yekunlaşdırarkən, risklərin azalma-

sına, sahələrin sürətli inkişafına, 
həmçinin istiqamətlər üzrə sahəvi 
prioritetlərin müəyyən olunması-
na xidmət edən strateji idarəetmə 
metodu, eyni vaxtda ölkənin gələcək 
inkişaf mənzərəsini də müəyyən edir. 

Sonda onu deyək ki, sosial-
iqtisadi, ictimai-mədəni həyatda 
ciddi təkamül yolunu inamla keçən 
respublikamız sabit, təhlükəsiz 
və çağdaş həyat səviyyəsini 
təmin etmiş ölkə kimi dünyada 
tanınır. Bu, özünəməxsus prioritet 
müəyyənləşdirmə imkanı, baş-
qa sözlə, istinadgahdır. İkincisi, 
Azərbaycan Vətən müharibəsindəki 
tarixi zəfərimiz respublikamızda, 
ümumən regionda yeni siyasi-iqtisadi 
gerçəklik yaradıb. Azərbaycanda 
mahiyyət etibarı ilə yeni inkişaf 
mərhələsi başlanıb. İşğaldan azad 
edilmiş ərazilərimizin ümumölkə 
iqtisadiyyatına reinteqrasiyası, yeni 
beynəlxalq, regional nəqliyyat-
logistika dəhlizlərinin yaradılması, 
onların imkanlarından yararlan-
maq respublikamızın inkişafına 
öz ciddi təkanı ilə seçiləcək. Milli 
Prioritetlərin onuncu ilinədək, hətta 
ilk beşinci ilində düşmənin xaraba 
qoyduğu bölgələrimiz abadlaşdırı-
lacaq, çağdaş həyatın əsası olan 
layiqli yaşayışın bərpası üçün bütün 
sahələrdə quruculuğa nail olunacaq. 
Əhalimiz Böyük Qayıdışla dayanıqlı 
məskunlaşma və iqtisadi fəaliyyətə 
reinteqrasiya ilə növbəti məqsədlərə 
qapı açacaq.

Əkbər QOŞALI

Azərbaycan 2030-cu ilə hansı yolla gedir?
“Azərbaycan 2030: sosial-iqtisadi inkişafa dair Milli 

Prioritetlər” elan edilib. Azərbaycan Prezidenti bu barədə 
sənəd imzalayıb. Qarşıdakı onillikdə ölkəmizin sosial-iqti-
sadi inkişafında müəyyən olunmuş beş vacib milli prioritet 
ölkəmizdə yaşayan hər bir şəxsə nə vəd edir? Söhbət hansı 
prioritetlərdən gedir? – Dayanıqlı artan rəqabətqabiliyyətli 
iqtisadiyyat; Dinamik, inklüziv və sosial ədalətə əsaslanan 
cəmiyyət; Rəqabətli insan kapitalı və müasir innovasiyalar 
məkanı; İşğaldan azad olunmuş ərazilərə böyük qayıdış; 
Təmiz ətraf mühit və “yaşıl artım” ölkəsi.

ATMU-da “Qarabağ Azərbaycandır!” 
mövzusunda tədbir keçirilib

Azərbaycan Turizm və 
Menecment Universitetinin 
Turizm biznesi kafedrasının 
nəzdindəki “Qarabağ 
turizm dərnəyi”nin 
təşkilatçılığı ilə ali təhsil 
müəssisəsində “MS Teams” 
platformasında onlayn 
“Qarabağ Azərbaycandır!” 
adlı diskussiya keçirilib. 
Diskusiyaya universitetin 
“Turizm və qonaqpərvərlik” 
fakültəsinin dekanı, turizm 
üzrə fəlsəfə doktoru, dosent 
Bahadur Bilalov, həmin 
kafedranın əməkdaşları 
və Qarabağ regionu üzrə 
magistrant – tədqiqatçılar 
qatılıblar. 

Kafedra müdiri, fəlsəfə 
üzrə fəlsəfə doktoru dosent 
Hafiz Hüseynov 2020-ci 
il sentyabrın 27-də başla-
yan 44 günlük müharibədə 
müzəffər Azərbaycan Ordu-
sunun yüksək döyüş əzmi və 
tarixi qələbəsindən danışıb. 

Eyni zamanda, dövlət baş-
çımız cənab İlham Əliyevin 
həmin dövrdə siyasi və 
diplomatik fəaliyyətini konkret 
faktlarla şərh edib. 

Turizm biznesi ka-
fedrasının baş müəllimi, 
“Bakı Turizm Ekskursiya” 
Agentliyinin direktoru Əlixan 
Mürvətov işğaldan əvvəl 
Qarabağa təşkil olunan səfər 
xatirələrini diqqətə çatdırıb. 
Qarabağ ərazisinə yeni turist 
marşrutlarının və ekskursiya 
mövzularının işlənib hazır-
lanmasının məqsədəuyğun 
olduğunu bildirib. 

Turizm və Menecment 
Universitetinin mətbuat 
xidmətindən bildiriblər ki, 
tədbirin daha bir iştirak-
çısı, kafedranın müəllimi, 
bələdçi Gülşən Abbasova 
iştirakçıları Qarabağın tarixi-
mədəni abidələri haqqında 
məlumatlandırıb.

Z.BƏŞİRQIZI,  
“Xalq qəzeti” 

